
Ҫуталать ман умра ҫавра кӳлӗ, 

Кӗмӗл тӗслӗн ҫиҫсе ялтӑрать. 

Эп сӑнатӑп: ун ҫийӗ каҫ кӳлӗм 

Тӗкӗр евӗр тип-тикӗс выртать. 

 

Тӑрӑ шывӗ ҫине тинкерсессӗн 

Курӑн тӗпсӗр кӑвар тӳпене. 

Хӗвеланӑҫ енчен ҫил килсессӗн 

Ҫыранти ешӗл сад чӳхенет. 

 

Вал сада ҫамрӑксем ҫитӗнтернӗ 

Ҫулсерен ҫамрӑк йывӑҫ лартса. 

Ҫеҫкесем шӑпчӑка илентернӗ, 

Вӑл юрлать чӗрене вӑратса. 

 

Юрататӑп тухса уҫӑлмашкӑн 

Ҫак ҫыран хӗррине каҫхине. 

Ҫӳҫӗмпе, сулхӑн ҫил, эс ан ашкӑн, 

Эп итлем шӑпчӑксен сассине!.. 

 

Ӗҫ пӗтсен каҫсерен савӑнаҫҫӗ 

Ҫамрӑксем ҫакӑнти айлӑмра. 

Ах, ытла та тӳлек-ҫке ҫу каҫӗ, 

Кӑмӑлтан пуҫ таять ват йӑмра! 

 

Ҫуталать тӗкӗр пек ҫӗнӗ кӳлӗ, 

Кӗмӗл тӗслӗн ҫиҫсе ялтӑрать. 

Ташӑ-юрӑ янрать-и каҫ кӳлӗм, – 

Ҫав-ҫавах кӳлӗ лӑпкӑ тӑрать. 

